
PROGRAMA No. 0468 

ROMANOS 

Cap. 6:17 - 7:1 

              Maitei angirữ che rendúva. Ñañepyrữ ñande estudio Romanos rehegua. Ko árape  

ñamyesakȃvéta ko capítulo 6.  Ñane programa mboyve guápe ñañe’ẽ Kuri mba’éichapa Pablo 

omyesakȃ porȃ mba’éichapa pe tapicha oiko pe angaipa térȃ pe ley poguýpe.  Añetehápe mokȏi 

mburuvicha pente ikatu ñane ñe’ẽ rendu: peteîva ha’e mano ha ambue ha’e teko joja. Opavave 

tapicha opyta peteîva ndive.  Umi ojeroviáva Ñandejára rehe oikuaa porȃ vaerȃ pe angaipa 

imbarete ha pe mba’e vai oguerúva. Umi creyente ojei vaerȃ pe angaipa poguýgui ha péva ikatu 

oiko imarangatu ramo añoite.  Pe ñe’ẽ rendu oñeñe’ẽva rehe ko versículope he’ise  ñane ñe’ẽ 

rendu  Ñandejárape ha pe  leype avei.  Pe jerovia ñane pytyvȏ jajapo haḡua Cristo ñe’ẽ.  

Ndaikatúi ñande pu’aka angaipa rehe ñane kangy rupi, ha ikatu jaiko Jesucristo rembiguái ramo.  

Ha’e sȃsome ñande guereko. Juan, capítulo 8, versículo 34, 35 ha 36pe Jesús he’i: Añetéko ha'e 

peẽme, opa iñangaipáva niko oiko angaipa po guýpe. 35Peteĩ tembiguái niko ndopytái ijára 

rógape omano meve. Pe óga jára ra'y katu opyta pe ógape omano meve. 36Upévare, Ñandejára 

Ra'y pende jora ramo pene rembiapo vai po guýgui, añetehápe pene sãsõ.”   

Pablo he’i ko’ápe pe mburuvicha oñemomomba’evéva ndive ojeiko. Che ryke’y Cristo rupi, 

¿Ha’épa Cristo pe nde mburuvicha añetegua?  Nde ne reiméi pe ley poguýpe.  Pe nde rejapói 

ivaíva nde’iséi nde reikoha peteî cristianoicha.  Pe cristiano ha’e pe ojapóva Ñandejára Ñe’ẽ. 

Nde reiko ramo angaipápe, upéicha ramo nde ha’e hembiguái. Ha nde reko joja ramo ha’e  

Cristo rembiguái. 

Ñamoñe’ẽ pe versículo 17 ko capítulo 6gui, Romanospe: 

Romanos 6:17 “Ha Ñandejára rehe ae, peẽ yma peiko vaekue angaipa poguýpe, pene ñe'ẽ 

rendúma pende py'aite guive, opa umi peñembo'e haguépe.” 

Nde nde regueroviái ramo guare Ñandejárape, reiko angaipa sambyhýpe. Peteî tapicha ikatu 

ojapo heta mba’e porȃ ha péicha ramo jepe ikatu oisambyhy chupe angaipa.  Pe tuichave mba’e 

rejapo vaerȃ ha’e rejapo Ñandejára Ñe’ẽ.   

Pablo ome’ẽ ijaguyje Ñandejárape umi creyente Roma pegua rehe, yma oiko angaipa 

poguýpe ha ko’aḡa Ñandejára Ñe’ẽma ojapo. Pablo ohecha kuaa pe ojesalvávo, oguereko pe 

tekove pyahu ikatúva iñe’ẽ rendu Cristope.  Oikuaáma pe hekove tujápe ndaipóri mba’eve 

iporȃva.  Ha upéva rupi péicha ohai ko capítulo 7, versículo 18pe, Romanospe: “Che aikuaa, 

che pype, che reko kangýpe ndaiporiha pe iporãva. Ajapose ramo jepe iporãva, naiméi ajapo 

haguãicha.”  Pablo ombo’e umi creyente kuérape ndaipóriha mba’eve iporȃva pe hekove 

tujápe. 

Ambue mba’e omyesakȃva ha’e tekove pyahu ndoguerekói pu’aka ijehegui rei. Ko’ápe heta 

cristiano jajavy, ñaimo’ȃ ñande jehegui reínte jaguereko pu’aka. Ndaikatúi  ñande pu’aka ñane 

kangy rupi. Péva rehe iporȃ jaiko jeroviápe ha Espíritu Santo pu’akápe.  Pe Ñandejára Espíritu 

añoite ikatu ñane pytyvȏ jajapo haḡua iporȃva.  Ñamoñe’ẽ pe versículo 18 ko capítulo 6gui, 

Romanospe: 

Romanos 6:18 “Pejei vove angaipa poguýgui, peẽ peike pemba'apo teko jojáre.” 

Ambue ñe’ẽme, Cristo ñande pe’áma angaipa poguýgui.  Pe evangelio  oñeme’ẽ ñandéve 

ha upe rire oñeme’ẽ ñandéve ko mba’e pyahu Ñandejára imba’e porȃ rupínte.  Moisés ome’ẽ pe 

ley tetȃ Israelpe, ha umi israelita oiko pe ley he’i háicha. Ha’e kuéra Kuri tembiguái.  Ko’aḡa 

jaiko sȃsóme Cristo rupive. Péva nde’iséi pe angaipa ndaipóri véimaha, ha he’ise ko’aḡa ikatu 

jaiko Ñandejárape ḡuarȃ. 

Ko versículo 18pe,  apóstol Pablo omombe’u umi creyente Roma pegua rembiasakue. 

Ojeipe’áma chupe kuéra pe angaipa poguýgui. Péva nde’iséi ojapótaha ojaposéva, ojapóta umi 

mba’e Ñandejára oguerohorýva. Ojei angaipa poguýgui, ojapo haḡua Cristo he’íva. Pe angaipa, 

angirữ che rendúva, ndojei mo’ȃi hekove kuéragui Cristo oipe’a peve chupe kuéra pe angaipa 

poguýgui.  Ha pe versículo 19pe, Pablo he’i: 

Romanos 6:19 “Añe'ẽ yvypóra oñe'ẽ háicha, peẽ niko pene kangy rupi, ndaikatúi peikuaa 

porã ko'ã mba'e. Ha upéicha, yma peme'ẽ haguéicha pende rete mba'e ky'a ha teko añáme 

pejapo haguã ivaíva, peme'ẽ avei ko'ágã pende rete pemba'apo haguã teko jojáre, ha perohasa 

haguã peteĩ jeikove marangatu.” 

Ko versículope he’i: “Añe’ẽ yvypóraicha heta mba’éma ahasa rupi, pe yma ñande rete 

jaiporu haguéicha ko’aḡa jaiporu vaerȃ ñande reko joja ha ñane marangatu haḡua.” 

Pablo omyesakȃ mba’érepa oiporu ko’ȃva ñe’ẽ: tembiguái ha isȃsóva. Pe tembiguái reko 

Romape oiko voínte.  Pe 120 millon apytépe, 60 millón voi ha’e tembiguái Romape.  Heta 

cristiano oiko tembiguái ramo.  Pe Epístola rupive ohaíva Filemónpe ohechauka mba’éichapa 

oiko hikuái tembiguái ramo ha hasy isȃso haḡua. Ha ko’aḡa, Pablo oiporu pe mbojoja ha he’i 

“ohaiha yvypóra remiandúpe.” Péva nde’iséi Espíritu Santo nomotenondéiha chupe, oñe’ẽnte 

chupe kuéra hesakȃ  porȃ haḡuaicha.  Opavave oikuaa pe tembiguái reko. Umi religioso ipochy 

vaekue Jesús he’i ramo chupe kuéra oikoha angaipa poguýpe.  ¿Ne mandu’ápa pe Jesús he’i 

vaekue Juan, capítulo 8, versículo 31 guive 34 peve, umi judío kuérape ojerovia vaekuépe?  

Ñamoñe’ẽ: “Ha Jesús he'i umi hese ojerovia vaekuépe:--Peẽ pejapo ramo upe che ha'éva peẽme, 

peẽ che remimbo'e añetéta. 32Peikuaáta añetehápe Ñandejárape, ha upéva pende joráta pe 

mba'égui pende rerekóva ipo guýpe.33Ha'e kuéra katu he'i chupe:--Ore niko Abraham 

ñemoñare,ha araka'eve ndoroikói vaekue avave po guýpe. Mba'e erese oréve, ere ramo 

rojejorataha?34Jesús he'i chupe kuéra:--Añetéko ha'e peẽme, opa iñangaipáva niko oiko angaipa 

po guýpe.” 

¿Mbovy kuimba’e ha kuñápa oî angaipa poguýpe?  Jaiporavo mante vaerȃ jaiko angaipa 

rembiguái ramo, térȃ Cristo rembiguái ramo.  Ha añetehápe Cristo rembiguái ramo, ñande jaiko 

sȃsóme.  Pablo ojerure umi Romaguápe ojapo haḡua pe Cristo ñe’ẽ.  Ñamoñe’ẽ pe versículo 20 

ko capítulo 6gui, Romanospe: 

Romanos 6:20 “Peẽ angaipa rembiguái ramo gueteri, napemba'apói teko jojáre.” 

Cristope jaikuaa mboyve jaiko jaikose háicha.  Pe versículo 21pe he’i: 

Romanos 6:21 “Ha mba'épe iporã peẽme ra'e upérõ? Ko'ágã peẽ petĩ umi mba'ére, 

oporoguerahágui ñemanómente.” 

Roporandu jevy, ¿Reikosépa yma guaréicha, angirữ che rendúva?  Péva ndaha’éi pe sȃso 

añetegua, jaiko rupi jaikose háicha.  Péva ñande gueraha manóme.  ¿Rembyasýpa rejapo ramo 

angaipa?  Péva iporȃ rehecha kuaa. Pépe ojoavy umi Ñandejára rehe ojeroviáva ha aña 

rembiguái.  Pe aña rembiguái ojapose pe aña oipotáva. Ha pe ojeroviáva Ñandejára rehe ojapose 

ha’e ombo’éva.  Ñamoñe’ẽ pe versículo 22: 

Romanos 6:22 “Ha ko'ágã katu, pesẽmava angaipa poguýgui, peike pemba'apo 

Ñandejárape guarã. Kóva katu iporã peẽme, pende rerahágui jeikove marangatúpe, ha 

ipahávo, jeikove opa ára guarãme.” 

Pablo he’i chupe kuéra iporȃha oiko Ñandejára rembiguái ramo. Ojei pe angaipa poguýgui, 

ñande gueraháva manóme ha pe ojapo vaekue ndopavéima. Ñanemo pirî ñahendúvo umi 

misionero rehegua oho vaekue isla hawaianape  1819pe.  Ko’ȃva misionero ome’ẽ hekove 

vy’ápe Jesucristo rehehápe.  Omokyre’ȳ umi cristiano kuérape oikóva Hawaipe, péicha  

ojerovia  hikuái 150 año rupi.  Heta tapicha oî ojeroviáva Cristo rehe, angirữ che rendúva.  Pe 

versículo opakuevoguápe, pe tekove opa’ȳva oñembojoja mano rehe.  Ñamoñe’ẽ pe versículo 

23: 

Romanos 6:23 “Angaipa apo oporogueraha ñemanóme, Ñandejára jopói katu jeikove opa 

ára guarãme, joajúpe Ñandejára Jesucristo ndive.” 

Pe aña ohepyme’ẽ kuaa.  Nde remba’apo ramo chupe ḡuarȃ, ha’e ohepyme’ẽta ndéve. 

Ñandejára katu ndaha’éi ohepyme’ẽnteva. Ha’e ome’ẽ voi ñandéve. Ha’e ohepyme’ẽ ñane 

angaipáre ha ome’ẽ ñandéve tekove opa’ȳva. Pe ha’e ome’ẽva ha’e opavavépe ḡuarȃ ojeroviáva 

guive Jesucristo rehe. Pe aña katu ohepyme’ẽ manóme. 

Pe iñangaipáva ojerovia ramo Cristo rehe ojesalva, ha oguereko pe tekove opa’ȳva 

ohepyme’ȳre mba’eve.  Cristo rupive ñande reko joja, ha Cristo rupive avei ñane marangatu. 

Ro’e jevýta ko versículo 23, ha’éva pe versículo opakuévogua ko capítulo 6gui Romanospe.  

Apóstol Pablo ohai: “Angaipa apo oporogueraha ñemanóme, Ñandejára jopói katu jeikove opa 

ára guarãme, joajúpe Ñandejára Jesucristo ndive.”  Nde, angirữ che rendúva, rejesalva 

rejerovia rupi.  Nde reikove rejerovia rupi.  Nde reiko rejerovia rupi.  Ñande rekovépe 

cristiano háicha opavave aravópe jahasa vaerȃ Cristo Jesús ndive. 

Ñaḡuahema pe capítulo 7pe Romanospe.  Ko  capítulope, jahecha kuaáta pe Moisés ley 

jajuhúva Antiguo Testamentope ndaikatúi ñane momarangatu. Pe cristiano ndaikatúi imarangatu 

pe tekove tujápe. 

Romyakȃ ko capítulo 7: “Pe Marangatu ndaha’éiva heko pegua.”  Pe capítulo 5pe 

Romanospe, ñañe’ẽ Kuri pe Marangatu rehe ikatúva jaguereko.  Upe rire pe capítulo 6pe, ñañe’ẽ 

Kuri pe Marangatu Cristo rupive rehe, jaguerekóva ñaimévo pe Cristo oikove jevy vaekue ndive.  

Jahecha kuaa vaerȃ Jesucristo omano, oikove jevy ha ko’aḡa oî Ñandejára akatúape.  Jahecha 

kuaa ndaikatúi jaiko ñande jehegui reínte pe Cristo ñane mbo’e háicha.   

Pe kuimba’e heko kangýva rehe oñe’ẽva ko capítulo 7, pe capítulo 8pe ohechauka 

mba’éichapa ipu’aka pe ñorairȏme.  Ko capítulo 7pe Romanospe, noñe’ẽi pe tekove 

ojapopaitéva rehe, oñe’ẽ Cristo rupive ikatuha jajapo Ñandejára Ñe’ẽ. 

Roha’arȏ pe estudio ko  capítulo 7pe ñamyesakȃva oipytyvȏ heta cristianope, ha ohecha 

kuaa pe capítulo 8pe ikatuha ipu’aka Espíritu Santo rupive.  Ko capítulo 7, Romanospe, oñe’ẽ 

pe Tekove Marangatu rehe ndaikatúiva jaguereko ñande jehegui reínte.   Pe mbohovái pe Teko 

Marangatu rehegua jaguereko ko’ápe. 

Angirữ che rendúva, ñaikotevẽ jahecha kuaa ndaikatuiha ñande jehegui reínte jajapo 

Ñandejára Ñe’ẽ. Ñaikotevẽ ñame’ẽ ñande rekove  Espíritu Santope. 

Opavave cristiano, judío ha judio’ȳva ohecha kuaa pe Moisés ley ha’eha pe Ñandejára ome’ẽ 

vaekue.  Ha’ete pe ley ojeruréva pe cristianope omomba’e haḡua chupe, ndosalvái ramo jepe 

chupe.   Pablo ohechauka pe ley ndojeruréi mba’evete. Pe ley rupive yvypóra omano.  Ha, nde 

angirữ che rendúva, ne reikotevẽi peteî nde gueraháva manóme, reikotevẽ peteî ome’ẽva ndéve 

tekove. 

Ñandejára ome’ẽ ambue mba’e ipu’akapáva ohasáva mombyry pe leype.  Péva rehe oñe’ẽ 

ko capítulo 7, Romanospe. Ñamoñe’ẽ pe versículo 1 ko capítulo 7gui: 

Romanos 7:1 “Che pehẽngue kuéra, peẽ niko peikuaa umi tembiapoukapy, ha peikuaápa 

pe tembiapoukapy ipu'akaha yvypórare oikove ajánte?” 

“Peẽ niko peikuaa.” he’i Pablo ha ha’e peteî ñe’ẽ heta jevy oiporúva Pablo.  Techapyrȃ 

jajuhu pe capítulo 6 versículo 3pe Romanospe.  Pe capítulo 11, versículo 25pe.  Avei 1 

Tesalonicenses, capítulo 4, versículo 13pe; 1  Corintio, capítulo 6, versículo 2, 9 ha 19pe, 1   

Corintiope hetaiterei jevy ojehai. 

Pablo oñe’ẽ hína umi oikuaáva pe leype, judío ha romanope. 

Pe ley yvypóra ojapo vaerȃ oikove ajánte. Pe mano rupinte pe leygui jajei.  Pe Moisés ley 

oñeme’ẽ Kuri tetȃ Israelpe. Ha’e kuéra ikatu Kuri ojapo pe ley ha ndojapói.  Pedro, oñe’ẽvo umi 

judío kuérape oîva Jerusalénpe omomandu’a chupe kuéra, ha’e kuéra ndojapói hague pe ley. 

Ko’aḡa Pablo oiporu ambue techapyrȃ, péva heta oî oiporuséva ombo’e haḡua ambue mba’e, 

oiporu oñe’ẽ haḡua menda ha joheja rehe.  Ha Pablo ko’ápe noñe’ẽi hína pe menda rehe, oñe’ẽ  

na ñaiméiha  pe ley poguýpe. 

Ko’ápe japytáta ko árape, angirữ che rendúva. Ambue programape ñamyesakȃvéta ñane 

mbo’epy Ñandejára pytyvȏ rupive.   

Ehaíke oréve remombe’úvo mba’éichapa ne pytyvõ ko mbo’epy. Reipota ramo umi nota ha 

bosquejo, ikatu reike reite ore página internet peguápe, kóva ha’e pe 

dirección atravesdelabiblia.org/notas, atravesdelabiblia.org/notas, ha’e jey atravesdelabiblia.org/notas. 

 

Rehenduse jey ramo ko programa, téra ne rehendúi ra’e peteĩva eike 

jey atravesdelabiblia.org/recursos, ha’e jey atravesdelabiblia.org/recursos. 

  

Angirû che rendúva, roha’ãrõ rehai oréve téra embou peteĩ mensaje WhatsApp rupive 0981 521 

200pe  Radio Transmundial Paraguaype, rejerurévo umi nota ha bosquejo ko  programa 

rehegua. Téra ehai oréve internet rupive ko direcciónpeatbparaguay@transmundial.org, ha’e 

jey  atbparaguay@transmundial.org ; roha’ãrõ rehai oréve. Ñandejára tande rovasa porãite. 

